

بسم اللہ الرحمن الرحیم اشارات
رواداری ، برداشت اور معاشرتی اصلاح
ڈاکٹر انیس احمد
اگست ۲۰۱۴ء کا یہ مہینہ پاکستان پر بہت ہی بھاری پڑا ہے۔ اس وقت ملک اور قوم جس مخطر ناک صورت حال سے دو چار ہیں، اس پر ہر محب وطن دل گرفتہ اور اللہ رب العزت کی بارگاہ میں دست بہ دُعا ہے کہ حکومت اور اسے چیلنج کرنے والے دونوں ہی گروہ ذاتی اور گروہی مفادات اور انا کے ہر جذبے سے بلند ہوکر، اس ملک کے مفاد میں، جو تاریخ اور ملت اسلامیہ پاک و ہند کی ہم سب کے ہاتھوں میں بڑی قیمتی امانت ہے، افہام و تفہیم کے ذریعے دستور، قانون اور اجتماعی اخلاقیات کے دائرے میں رہتے ہوئے سیاسی حل نکالیں، اور جو خطرات سیاسی افق پر منڈلا رہے ہیں ان کے پورے ادراک کے ساتھ تصادم اور خون خرابے کی ہر شکل سے اجتناب کریں۔ جماعت اسلامی نے الحمد للہ اس زمانے میں مفاہمت اور مسائل کے سیاسی حل کے لیے جو کوششیں بھی کی ہیں ہم ان پر اللہ تعالیٰ کا شکر ادا کرتے ہیں اور توقع رکھتے ہیں کہ ان شاء اللہ ان کے اچھے نتائج نکلیں گے۔ جماعت اسلامی اس جدوجہد میں تنہا نہیں، دوسری سیاسی اور دینی قوتیں بھی اپنا اپنا کردار ادا کر رہی ہیں۔ ہمیں توقع ہے اور شب و روز اللہ تعالیٰ سے دُعا کر رہے ہیں کہ وہ ان کوششوں کو بارآور فرمائے اور یہ ملک تصادم ، ایک دوسرے کو نیچا دکھانے ، تنقید اور تنقیص میں ہر حد کو پامال کر دینے اور کفن اور قبرستان کے المیے سے بچ جائے ، اور ملک وملت کے بدخواہ جو خطر ناک کھیل پورے عالم اسلام میں کھیل رہے ہیں اس سے پاکستان محفوظ رہے۔ بلاشبہہ حالات بے حد ماہنامہ عالمی ترجمان القرآن ستمبر ۲۰۱۴ء

اشارات
سنگین ہیں لیکن ہمیں امید کا دامن ہاتھ سے نہیں چھوڑ نا چاہیے اور ہر سطح پر اپنی کوششوں کو جاری رکھنا چاہیے۔ ہمیں یقین ہے کہ اللہ تعالیٰ کی رحمت بے حد و حساب ہے اور اس کا ارشاد بھی یہی ہے کہ اہلِ ایمان کبھی بھی اللہ کی رحمت سے مایوس نہ ہوں ( ط تَقْنَطُوا مِن رَحْمَةِ اللَّه - الزمر ۵۳:۳۹)۔ یہ صورت حال کیوں رُونما ہوئی، بگاڑ کے اس مقام تک پہنچنے میں کس نے کیا اور کتنا کردار ادا کیا اور مسئلے کے مستقل حل خصوصیت سے نظام حکمرانی کی اصلاح، حقیقی اسلامی جمہوریت کے فروغ، اور ایک عوام دوست فلاحی معاشرے کا قیام، انتخابی نظام کی تشکیل نو، سیاسی اختلاف اور تبدیلی کے طریقے کے بارے میں صحیح حدود کا تعین اور ان کے مطابق عملی جدوجہد کے آداب کا تعین اور ان کا احترام ، اختلاف کی حدود اور تنقید و احتساب کی زبان یہ سب وہ امور ہیں جن پر کھل کر بات کرنے اور قومی اتفاق راے کے ذریعے سیاست کو صحیح خطوط پر استوار کرنے ، اور ہر سطح پر اور ہر قوت کے لیے دستور اور قانون کی حدود میں رہ کر اپنے اپنے پروگرام کے مطابق جدو جہد
کرنے کے مکمل اور کھلے مواقع فراہم کرنے کا اہتمام کیا جائے ۔ ان شاء اللہ! آیند و ہم ان اُمور کے بارے میں اپنی معروضات پیش کریں گے لیکن اس وقت اللہ تعالیٰ سے ہدایت، رہنمائی اور توفیق کی دعاؤں کے ساتھ حکومت اور اسے چیلنج کرنے والی قوتوں سے پوری دل سوزی کے ساتھ یہی درخواست کرتے ہیں کہ تصادم سے ہر قیمت پر پر ہیز کریں۔ ہر پارٹی چند قدم پیچھے ہٹائے اور ملک وقوم کے اعلیٰ مفاد میں بیچ کا راستہ نکالنے اور ماضی کے اُمور پر انتقام کی جگہ آگے کے حالات کی اصلاح کو اولیت دے۔ احتساب ضرور ہونا چاہیے لیکن اس کے لیے بھی مناسب ماحول بنانا ضروری ہے۔ سب سے بڑھ کر یہ کہ احتساب قانون کے دائرے میں ہونا چاہیے، ور نہ احتساب انتقام بن جاتا ہے جو بڑے فساد کا ذریعہ بھی بن سکتا ہے۔ اس سے بچنا اس وقت ہم سب کے لیے ضروری ہے۔ ان حالات میں، اس دُعا اور گزارش کے ساتھ ہم اس مہینے کے اشارات کو کچھ

اشارات
اصولی باتوں کی یاد دہانی کے لیے مخصوص کر رہے ہیں تا کہ ہم سب اپنا اپنا جائزہ لے سکیں اور نفس کی اکساہٹوں سے بلند ہو کر اللہ کے سامنے جواب دہی کے احساس کے ساتھ ایک مظلوم قوم اور ملک کے مفاد کی خاطر وہ راستہ اختیار کریں جو فساد سے پاک اور سكتة خیر وصلاح کی راہوں کو استوار کرنے کا ذریعہ بن سکے ۔ رَبَّنَا ظَلَمْنَآ اَنْفُسَنَا وَإِنْ لَمْ تَغْفِرْلَنَا وَتَرْحَمْنَا لَنَكُونَتَ مِنَ الْخَسِرِيرَ ه (اعراف ۲۳:۷) اے رب، ہم نے اپنے او پر ستم کیا، اب اگر تو نے ہم سے درگزر نہ فرمایا اور رقم نہ کیا تو یقینا ہم تباہ ہو جائیں گے۔ (مدیر)
قرآن کریم نے اہلِ ایمان کی جماعت اور معاشرے کو باہم دگر محبت ، نرمی، رواداری، گرم جوشی، عفو و درگزر اور اخوت و یک جائی کی صفات سے متصف جماعت قرار دیا ہے۔ یہ وہ پہلو ہیں جواہلِ ایمان کے اپنے رب کو رب مان کر اس پر مستقیم ہو جانے اور اپنی عبادات اور قربانیوں کو صرف اللہ کے لیے خالص کر دینے کے نتیجے میں شخصیت کا لازمی حصہ بن جاتے ہیں۔ ان صفات پر مینی جماعت جہاں آپس میں ریشم کی طرح نرم ہوتی ہے، وہاں ایک محبت کرنے والے باپ کی طرح بیک وقت گرفت کرنے والی اور شفیق، اور ایک درگزر کرنے والے بھائی کی طرح نظر انداز کرنے والے معاشرے کی مثال ہوتی ہے۔
رب کریم نے اس جماعت کے بارے میں یوں بیان فرمایا : مُحَمَّدٌ رَسُولُ اللَّهِ وَالَّذِيْرَ مَعَةٌ أَشِدَّارُ عَلَى الْكَفَارِ رُحَمَالُ بَيْنَهُمْ (الفتح ۲۹:۴۸) محمد اللہ کے رسول ہیں اور جو لوگ ان کے ساتھ ہیں وہ کفار پر سخت اور آپس میں رحیم ہیں ۔ اس آیت مبارکہ میں اہلِ ایمان کی دو بنیادی صفات کو ، جو ان کی پہچان قرار دی گئی ہیں نمایاں کیا گیا ہے۔ ایک مثبت صفت جس کا تعلق ان کے باہمی تعلقات اور معاملات سے ہے۔ یہ ہے کہ جب وہ آپس میں کوئی معاہدہ کرتے ہیں تو اپنے جائز حق کو بھی اپنے بھائی کے لیے قربان کرنے پر آمادہ ہوتے ہیں ۔ جب ان کے ایک بھائی کو دنیا کے کسی خطے میں تکلیف پہنچتی ہے وہ غزہ ہو، بنگلہ دیش ہو، تھائی لینڈ ہو، کشمیر ہو، عراق ہو، مصر ہو یا شام، اس کے درد کی کسک وہ نہ صرف محسوس کرتے ہیں بلکہ ایک رحیم شخصیت ہونے کی بنا پر اس کو سکون پہنچانے ، امن دینے ، ان کی جان و مال کے تحفظ میں اپنی تمام قوت صرف کر دیتے ہیں۔

اشارات
ایک رحیم ماں یا باپ یہ کیسے برداشت کر سکتے ہیں کہ ان کا لخت جگر درد میں مبتلا ہو اور وہ سکون کی نیند سو سکیں۔ ان کی بے چینی اور اضطراب محض پریشانی کی حد تک نہیں بلکہ ان کے عمل کی شکل میں ظاہر ہوتا ہے۔ اور وہ آگے بڑھ کر اپنا مال، اپنی جان ، اپنی قوت، اپنی صلاحیت ہر شے کے ساتھ اپنے بھائی کو ظلم سے بچانے ، اس کی جان کا تحفظ کرنے ، اس کے مال کو ظالم سے بچانے کے لیے بے خطر میدان میں کود پڑتے ہیں۔ یہ ایک عظیم عطیہ الہی ہے کہ وہ جو کل تک ایک دوسرے کے مال پر نگاہیں جمائے ہوئے تھے، قبائلی تعصبات اور نسلی دشمنیوں میں گھرے ہوئے تھے، اس نے انھیں آپس میں رحیم بنا کر ان کے دلوں کو، ان کی روحوں کو ، ان کی فکر کو ، ان کے
طرز عمل کو ایک اعتماد کے رشتے میں جوڑ دیا اور وہ دیکھتے دیکھتے سیسہ پلائی ہوئی دیوار بن گئے۔ دوسری صفت یہ بیان کی گئی ہے کہ وہ کفار پر سخت (اشعاء ) ہوتے ہیں۔ ایک تو خود کفر میں سخت ہونا ہے جس کا تذکرہ سورہ تو بہ میں یوں ہوا: الأَعْرَابُ اشَتُ كَفْرَا وَنِفَاقًا (التوبه ۹۷۹) یہ بدوی عرب کفر و نفاق میں زیادہ سخت ہیں " کئی مقامات پر اللہ تعالیٰ کے عذاب کو شدید قرار دیا گیا ہے : وَاعْلَمُوا اَرَ اللهُ شَدِيدُ الْعِقَابِ (البقره ١٩۶:۲) خوب جان لو کہ اللہ سخت سزا دینے والا ہے ۔ دوسری جانب کفار پر سخت ہونے کا مفہوم یہ ہے کہ جب اہلِ ایمان اور اہلِ کفر ایک دوسرے کے سامنے صف آرا ہوتے ہیں تو پھر خون اور خاندان یا قبیلے کی محبت درمیان میں نہیں آتی ۔ نظریاتی جنگ میں اہل ایمان اہل کفر کا ڈٹ کر مقابلہ کرتے ہیں۔ دین کے معاملے میں کسی کے ساتھ رعایت نہیں کرتے اور اپنے موقف پر جم کر استقامت کے ساتھ کفر کو اس کے انجام تک پہنچاتے ہیں۔ پھر کیا وجہ ہے کہ مسلم دنیا میں اکثر یہ دیکھنے میں آتا ہے کبھی فرقہ پرستی کے نام پر اور بعض اوقات قبائلی عصبیت اور جغرافیائی قومیت کی بنیاد پر ایک مسلمان دوسرے کے سامنے صف آرا ہوجاتا ہے؟ کیا وجہ ہے کہ وہ جنھیں باہم شیر وشکر ہونا چاہیے تھا نہ صرف زبان سے بلکہ ہاتھ سے اپنے بھائی کو نقصان پہنچانے پر آمادہ ہو جاتے ہیں؟ انفرادی اور معاشرتی سطح پر تشدد، عدم رواداری اور عدم برداشت کیوں پیدا ہوتی ہے؟ کیا اس کا علاج مزید شدت، عسکریت اور قوت کے ساتھ اس کو دبانے سے کیا جا سکتا ہے یا ان برائیوں کو اچھائیوں میں تبدیل کرنے کے لیے کسی خاص

اشارات
حکمت عملی کی ضرورت ہے؟ اس تحریر کا مقصد ان سوالات کا جواب تلاش کرنا ہے۔ انسانی معاشرے میں بُرائی ظلم و استحصال اور طاغوت کا آغاز غیرمحسوس طور پر ایک بظاہر معصومانہ غلطی سے ہوتا ہے اور وہی غلطی جو کل تک غیر محسوس تھی انسان کو گھناؤنے جرم تک لے جاتی
ہے۔ نبی رحمت صلی اللہ علیہ وسلم کی مشہور حدیث ہے کہ برائی کا آغاز انسان کے دل پر ایک چھوٹے سے داغ سے ہوتا ہے۔ اگر مسلمان تو بہ کر لے اور نیکی کی طرف پلٹ آئے تو یہ داغ مٹ جاتا ہے لیکن اگر وہ دوبارہ غلطی کا ارتکاب کرے تو یہ داغ بڑھتا رہتا ہے، حتی کہ یہ پورے قلب کو اپنی لپیٹ میں لے لیتا ہے۔ جب پورا قلب اس کی گرفت میں آجاتا ہے تو پھر انسان کے ذہن سے برائی کے برائی ہونے کا احساس ختم ہو جاتا ہے۔ ہم عموما یہ بات کہتے ہیں کہ کیا کوئی انسان ایسا گھناؤنا جرم کر سکتا ہے کہ وہ ایک بچی یا بچے کو زیادتی کا نشانہ بنائے، یا کسی مسلمان بھائی پر قتل کی نیت سے ہاتھ اٹھائے ، یا کسی راہ چلتے کو، یا مسجد میں اللہ کے حضور اپنا سر جھکانے والے کو مسجد میں گھس کر نشانہ قتل بنائے؟ اس حدیث مبارکہ میں سمجھایا گیا ہے کہ شقاوت قلبی کس طرح پیدا ہوتی ہے۔ قرآن کریم جن دلوں کے بارے میں فرماتا ہے کہ وہ شقاوت قلبی میں پتھر بلکہ اس سے زیادہ سخت ہو جاتے ہیں کیونکہ بعض پتھر ایسے بھی تو ہوتے ہیں جو پھٹ پڑتے ہیں اور ان سے پانی کا چشمہ رواں ہو جاتا ہے۔ لیکن جو قلب احساس بندگی کو دبا کر نفسی نفسی کے زیراثر داغ دار ہو چکے ہوں پھر وہ انسان جن کے دل میں ایک دھڑکنے والا قلب سلیم نہ ہو بلکہ پتھر کا ایک ٹکڑا ہو تو وہ نہ اپنی آنکھ سے سچائی اور جھوٹ میں تمیز کر سکتے ہیں، نہ اپنے کان سے اچھی اور مخش بات میں تمیز کر سکتے ہیں۔ قرآن کریم نے صحیح کہا ہے : خو بكر عن وفاة لا يرجعوزه (البقره ۱۸:۲ ) " يه بہرے ہیں، کونگے ہیں، اندھے ہیں، یہ اب نہ پائیں گئے“۔
عدم رواداری، شدت پسندی، ظلم، نا انصافی، حقوق پر ڈاکا، بچوں اور خواتین کے ساتھ ظالمانہ رویہ، معاشرے میں دھوکا دہی، رشوت، عدم تحفظ، غرض تمام برائیوں کا آغاز ایک فرد کے دل کے داغ دار ہو جانے سے ہوتا ہے اور جب کئی دل داغ دار ہو جائیں تو پورے معاشرے میں فساد و بدامنی پھیل جاتی ہے۔

انسانی حقوق کی پامالی
اشارات
اس داخلی سبب کے ساتھ ساتھ بعض بیرونی عناصر بھی انسان میں انتقام، توڑ پھوڑ ظلم واستحصال کے جذبے کو فروغ دیتے ہیں۔ ان میں سب سے اہم انسانوں کے حقوق کا پامال کرنا ہے۔ اگر ایک معاشرہ یا ریاست اپنے باشندوں کو ان کے حقوق سے محروم کرے اور خود آسائیش اور ثروت کی زندگی گزارے تو حقوق سے محروم افراد میں انتقامی جذبہ ابھرنا ایک فطری عمل ہے۔ ایک حدیث میں اس طرف یوں اشارہ کیا گیا ہے کہ اگر کوئی شخص اپنے پڑوسی کو عمدہ اور قیمتی پھل نہ کھلا سکتا ہو تو کم از کم پھل کھانے کے بعد ان کے چھلکے اپنے دروازے کے سامنے گلی میں نہ پھینکے۔ احساس محرومی اور فقر انسان میں جور و عمل پیدا کرتا ہے حدیث میں اسے شرک سے تعبیر کیا گیا ہے۔ اور شرک ایک شخص کو کسی بھی ایسے کام پر آمادہ کر سکتا ہے جو اسلام کے اعلیٰ اخلاقی رویے کی ضد ہو ۔ چوری، ڈاکا ، قتل کا ایک سبب یہی احساس محرومی ہوتا ہے کہ ایک فرد یہ سمجھتا ہے کہ جس دولت میں سے اسے کچھ
ملنا چاہیے تھا وہ صرف چند افراد کے قبضے میں ہے، اس لیے وہ اسے غیر اسلامی ذرائع سے چھین کر حاصل کرنا چاہتا ہے۔
ریاست اور معاشرہ اپنی اس ذمہ داری سے اسی وقت عہدہ برآ ہوسکتا ہے جب وہ ناداروں کو ان کا حق دے، بے علم افراد کو تعلیم سے آراستہ کرے اور بے روزگار افراد کو روزگار فراہم کرے۔ یہ شہریوں کے وہ حقوق ہیں جو اسلام نے آج سے تقریبا پندرہ سو سال قبل قرآن اور سنت کے واضح احکامات کی شکل میں ہم کو دیے ہیں۔ ہم نہ ان احکامات سے واقفیت حاصل کرنے کی جستجو کرتے ہیں اور نہ انھیں معاشرے اور ریاست میں نافذ کرنے کی۔ آخر ز کوۃ کو ایک عبادت اور فریضہ قرار دینے کا مقصد اور کیا تھا۔ زکوۃ کو ایک ٹیکس قرار دینا زکوۃ کے مفہوم اور روح سے ناواقفیت کی علامت ہے۔ یہ دراصل معاشرے سے افلاس، فقر، بھوک، جہالت، بیماری اور عدم تحفظ کے خاتمے کے شرعی نظام کا نام ہے۔ نہ صرف زکوۃ بلکہ وسیع تر پیمانے پر صدقات اور انفاق فی سبیل اللہ کے ذریعے اسلامی معاشرے کے ہر مجبور، نادار اور ضرورت مند کو اپنے پاؤں پر کھڑے ہونے کا موقع فراہم کرتے ہیں۔

اشارات
تعلیم
معاشرے اور فرد میں بغاوت و انتقام کا جذبہ پیدا کرنے میں جہالت کا کردار اہم ہے۔ اسی بنا پر قرآن وسنت میں تعلیم کو ایک فریضہ قرار دیا گیا ہے۔ تعلیم محض چند صلاحیتوں کا پیدا کرنا نہیں ہے بلکہ بنیادی اخلاقی رویوں کے اختیار کرنے کا نام ہے ۔ وہ تعلیم اُمت کے لیے زہر ہے جو اخلاق و آداب اور تعمیر سیرت کو نظر انداز کرتے ہوئے ایک اعلیٰ معاشی مزدور تو پیدا کرتی ہولیکن اسے اخلاق ، عدل و انصاف، سچائی، پابندی عہد اور انسانوں کے حقوق سے آگاہ نہ کرتی ہو۔ گھر کا ماحول
انسانی کردار کی تعمیر کی پہلی بنیاد گھر کی چار دیواری میں رکھی جاتی ہے۔ اگر ایک بچے کو ماں باپ کی طرف سے محبت، توجہ اور اچھے اخلاق و عادات کو پیدا کرنے پر متوجہ نہ کیا جائے اور بچوں کو مصروف رکھنے اور ان کے سوالات سے اپنے آپ کو بچانے کے لیے ٹی وی اسکرین کے حوالے کر دیا جائے، تو پھر وہ روز اول سے تشدد ، ماردھاڑ ، قتل و غارت، چالا کی ، دھوکا دہی اور عریانیت و فحاشی کو کارٹونوں کی شکل میں بار بار دیکھ کر اُس حدیث کے مصداق احساس مروت، احساس شرم، احساس فرض سے ہمیشہ ہمیشہ کے لیے محروم ہو جاتے ہیں جس میں دل کی سختی کی طرف تو جہ دلائی گئی ہے۔ جدید تحقیقات یہ بتاتی ہیں کہ ایک بچہ عموما دن میں چار تا آٹھ گھنٹے ٹی وی کے سامنے گزارتا ہے، اور مسلسل چار تا آٹھ گھنٹے تک جب آنکھ کے پردے پر تشدد کے مناظر دہرائے جائیں تو ان کے نقوش یادداشت کے پردے پر مرتسم ہو جاتے ہیں۔ پھر ایک بچے کا ہنسنا، رونا، روٹھنا، مطالبہ کرنا، چلنا، اپنے چہرے سے مختلف قسم کے تاثرات کا اظہار کرنا، غرض اس کا پورا کردار کارٹون کے کردار کا ایک چربہ بن جاتا ہے۔
گھریلو رویے
جنسی مساوات (Gender Equality) کے زیر عنوان خاندان کے تقدس و احترام کو بڑی تیزی کے ساتھ پامال کیا جارہا ہے اور اس میں ابلاغ عامہ اور سرکاری تعلیم کے نصاب کا بڑا دخل ہے۔ تعلیمی ادارے سرکاری ہوں یا نجی ، دونوں شکلوں میں جو کتب استعمال کی جارہی ہیں

اشارات
ان میں انفرادی امتیازات (individualities) اور جنسی مساوات کو مثالوں اور بیانات کی شکل میں بار بار دہرایا جاتا ہے حتی کہ ایک طالب علم اس مغربی تصور ہی کو حق سمجھتا ہے ۔ یہ تصور نہ صرف اس کی ذاتی شخصیت بلکہ اس کی خاندانی زندگی کو اجتماعیت کی جگہ انفرادیت میں تبدیل کر دیتا ہے۔ ایک شوہر اور بیوی دونوں اپنی انا، ذاتیت اور انفرادیت کے خول میں گرفتار رہتے ہیں۔ ان کی فکر، ان کا طرز عمل، ان کا اظہار محبت بھی اس کا اسیر ہوتا ہے اور کسی لمحے بھی اپنے آپ کو بدلنے کے لیے آمادہ نہیں ہوتے ۔ شوہر کی ہر معاملے میں اپنی پسند ، وہ کھانا ہو ، لباس ہو، گھر کا رہن سہن ہو، تفریح ہو، باہمی تعلقات ہوں، اور ایسے میں بیوی کا اپنی ذاتی پسند پر اصرار ، گھر یلو عدم تعاون، جذباتی فاصلے اور آخر کار گرم گفتاری اور پھر گھر یلو تشدد تک پہنچتا ہے۔ جدید اعداد و شمار، انتہائی تشویش ناک حد تک یہ پتا دیتے ہیں کہ اس وقت ۸۰، ۸۵ فی صد شادیاں اس بحران یا انتشار سے دو چار ہیں۔ سی و با ایک معاشرتی کینسر کی شکل اختیار کر گئی ہے اور جب تک تشدد، خود رائی اور انفرادیت کے بتوں کو گھر کے اندر مسمار نہیں کیا جائے گا، ان بتوں کی پرستش سے معاشرہ پاک نہیں ہو سکتا۔ جو بچے ایسے ماحول میں تربیت پائیں گے جہاں گھر روزانہ ایک معرکہ جنگ کی شکل پیش کرتا ہو وہ معاشرے کو امن وسکون نہیں دے سکتے ۔ جو بچہ باپ کو ماں پر ہاتھ اٹھاتے دیکھتا ہے یا جو ماں باپ اپنے بیٹے کو اپنی بہن کو دھکا دے کر گرانے پر سزا نہیں دیتے وہ گھر یلو اور معاشرتی فساد کو کبھی نہیں روک سکتے۔
معاشی استحصال
جس کھیت سے دہقان کو تو روزی میسر نہ ہو لیکن اس کھیت کے مالک کے گھر میں ہر شام محفل موسیقی اور پرتکلف دعوتیں ہورہی ہوں وہ کب تک اپنی ناداری پر نازاں ہو سکتا ہے۔ معاشرے میں معاشی ظلم و استحصال جب بھی بڑھے گا ، عدم تحفظ ، تشدد اور توڑ پھوڑ کے عمل میں اضافہ ہوگا۔ اس برائی کا دُور کرنا نہ صرف ریاست بلکہ معاشرے کے ہر فرد کا فرض ہے۔ اجتماعی اصلاح کا احساس اس کے لیے مناسب اداروں کا قیام اور سیاسی اور سماجی تحریکات کا ان معاملات
میں آگے بڑھ کر اصلاح کا آغاز کرنا ہی معاشرے کو دوبارہ امن و سکون دے سکتا ہے۔

۱۳
اشارات
معاشرے میں جب سیاسی عدم استحکام ہوگا اور کسی کو یقین نہیں ہو گا کہ کل کیا ہونے والا ہے، حکومت کتنے دن کی مہمان ہے تو قانون نافذ کرنے والے اداروں کا تقدس بھی متاثر ہوگا، اور جب قانون نافذ کرنے والے اداروں کا اثر معاشرے میں نہیں ہوگا تو بدامنی ، قانون شکنی اور فساد زمین پر پھیلے گا۔ بیرونی دشمن ہمیشہ یہی حکمت عملی اختیار کرتا ہے کہ کسی ملک کو اندورنی خلفشار میں مبتلا کر دے تو پھر بغیر کسی جنگ یا عسکری فتح کے وہ دوسرے ملک کو ناکارہ بنا سکتا ہے۔ جب بھی سیاسی عدم استحکام اور بدامنی ہوگی معاشی بدحالی اور بدانتظامی کا دور دورہ ہوگا تو یہ مزید استحصال،ظلم اور عدم تحفظ کو پیدا کرے گا۔ اس طرح بیرونی سرمایہ کار اس ملک کا رُخ کرتے ہوئے ہچکچائیں گے اور مقامی سرمایہ کار اپنا سرمایہ ملک سے باہر منتقل کرنا چاہیں گے۔ نتیجتاً معاشی انتشار، زوال اور بے روزگاری اور قتل و غارت کا بازار گرم ہوگا۔
اس لیے معاشرتی توڑ پھوڑ کے عمل کو چند خوب صورت سیاسی بیانات سے دُور نہیں کیا جاسکتا۔ اس کے لیے حکومت وقت اور معاشرے کے ذمہ دار ارکان کو یکساں طور پر اپنے فرائض کو
پورا کرنا ہوگا۔
اخلاق و کردار
کسی بھی معاشرے کے بگاڑ میں سب سے بنیادی دخل اس معاشرے کی اخلاقی اقدار کا ہوتا ہے۔ اگر اخلاق گر گیا تو معاشرہ بھی گرے گا اور اگر اخلاق اعلیٰ اور بلند ہوگا تو معاشرہ بھی صاف ستھرا، پرامن اور پرسکون ہوگا۔
ہم نے مغرب کی اندھی نقالی میں اپنے اخلاقی سرمایے کو ایک طرف لپیٹ کر رکھ دیا ہے اور ہر ہر شعبے میں مغربی اخلاق و اقدار کے منفی پہلوؤں کو عالم گیریت کے نام پر سینے سے لگا لیا ہے۔ چنانچہ مغرب کی پابندی وقت محنت کرنے کی عادت ، عوام کو جواب دہی، عدالتوں میں قانون کی بالا دستی جیسی عادات کی جگہ مغربی فحاشی ، آزادی کے نام پر احترام اور تقدس کو تار تار کرنا، مساوات کے نام پر خواتین کا استحصال اور انھیں ایک معاشی کھلونا بنا دینا، دین کی جامع تعلیمات کی جگہ اسلام کو مذہب قرار دینا اور پھر مذہب کو تمام معاشرتی، ثقافتی ، تعلیمی ، معاشی، سیاسی اور قانونی

اشارات
معاملات سے خارج کرنے کو ترقی پسندی کا نام دے دیا ہے۔ اسلام کے اعلیٰ اخلاقی نظام کی جگہ ہم نے لادینی مفاد پرست اخلاقیات کو ہر سطح پر راج کرنے کے لیے اپنے ابلاغ عامہ کو بداخلاقی کے ہراول دستے کا مقام عطا کر دیا ہے۔ ہمارا ابلاغ عامہ ملک سے مایوسی، ملک کے محافظوں سے نفرت، ملک کی اخلاقی اقدار کی جگہ ہندوانہ ثقافت کو رائج کرنے میں پیش پیش ہے، اور ہر وہ برائی جو سرحد پار کے معاشرے میں رائج ہوا سے مزید بدتر شکل میں ہمارے ہاں متعارف کرانے میں مصروف ہے۔ اس غیر اخلاقی عمل کو ہم نے ابلاغ عامہ کی آزادی کے خوش کن نعرے کی شکل دی ہے اور
آزادی اظہار کی ایک نئی تعریف ایجاد کی ہے جس کے نتائج معاشرے میں جابجا نظر آ رہے ہیں۔
رواداری اور برداشت اسلامی حکمت عملی
ہر وہ معاشرہ جو اسلامی تصور صبر، قناعت، مسابقت فی الخیرات، اخوت، قربانی اور تعاون علی البر کی جگہ درآمد کیے ہوئے ہندوانہ یا مغربی تصورات و اقدار کو اختیار کرے گا، اس میں معاشرتی توڑ پھوڑ کا عمل فطری طور پر ہوگا اور قوت برداشت کی جگہ فوری فائدے کے حصول کی نفسیات کارفرما ہوگی۔
قرآن وسنت کا دیا ہوا حل نہ صرف آسان ہے بلکہ انتہائی عملی ہے۔ زندگی کے ہر مرحلے کے لیے اس نے جو حکمت عملی دی ہے ہم نے اسے اپنی نا کبھی کی بنا پر پس پشت ڈال دیا ہے۔ اسلام کا یہ حل نہ وقت میں قید ہے نہ مکان میں بلکہ ہر دور میں اور ہر مقام پر یکساں قابل عمل ہے۔ اس حکمت عملی کے چند نمایاں پہلو یہ ہیں:
فرد میں اعتدال: توازن اور عدل کا رویه قرآن کریم کا ہر فرمان ایک فرد، خاندان، معاشرے اور ریاست ہر سطح پر امن و سکون پیدا کرنے کا مؤثر ذریعہ ہے۔ ہمیں اسے گھر تعلیم گاہ اور معاشرے میں متعارف کرانا ہوگا۔
قرآن کریم کی بنیادی تعلیمات میں توحید کے بعد سب سے اہم تعلیم ، عدل، توازن اور اعمال کو جیسا کہ اس کا حق ہے ادا کرنے کی ہے ۔ ”اے لوگو، جو ایمان لائے ہو اللہ کی خاطر راستی پر قائم رہنے والے اور عدل کی گواہی دینے والے بنوں۔ کسی گروہ کی دشمنی تم کو اتنا مشتعل نہ کردے کہ

توازن سے پھر جاؤ۔ عدل کرو، یہ تقویٰ کی روش سے زیادہ مناسبت رکھتا ہے" (المائدہ ۸:۵ ) ۔ یہ عدل انسان کے ذاتی، خاندانی ، معاشرتی اور بین الانسانی معاملات میں خوب صورتی اور حسن پیدا کرتا ہے اور اس عدل کی کمی ظلم، استحصال اور نا انصافی کو پیدا کرتی ہے۔ اس لیے عدل کے بغیر کسی معاشرے میں بھلائی اور اصلاح نہیں ہوسکتی ۔ معاشی بدحالی سے زیادہ عدل کا فقدان تباہی کا
باعث بنتا ہے۔
معاشرتی حقوق کی ادایگی وہ حقوق والدین کے ہوں یا بیوی اور بچوں اور پڑوسیوں کے، ہمیں انھیں اولیت دینا ہے اور مغربی انفرادیت کے خول سے نکل کر اسلام کے اجتماعیت کے تصور کو اختیار کرنا ہے۔ اسلام ایک جامع اجتماعی نظام ہے، یہ محض ایک فرد کی انفرادی اصلاح کا نسخہ نہیں ہے ۔ حقوق کی ادایگی باہمی رواداری، اخوت کو پروان چڑھانے اور طبقاتی نظام سے نجات کا ذریعہ بنے گی۔ فقرا و مساکین کی ضروریات کا پورا کرنا کوئی خیراتی کام نہیں ہے۔ یہ انفرادی اور اجتماعی فریضہ ہے۔ اس لیے فرمایا گیا: وَفِي أَمْوَالِهِمْ حَقٌّ لِلسَآئِلِ وَالْمَحْرُومِ (الذاریات ۱۹:۵۱) یعنی ” تمھارے اموال میں سائل اور محروم کا حق ہے۔ مسلمان کے مسلمان پر حقوق کو تعلیم گاہوں ، دفتروں، تجارتی مراکز ، غرض ہر مقام پر تعلیمی اور دیگر ذرائع کا استعمال کر کے ان حقوق کی آگاہی اور ان پر عمل کو ضابطہ بنانا ہوگا ۔ اس سلسلے میں جو کم از کم عملی کام کرنے ہوں گے وہ اختصار سے درج ذیل ہیں:
غصہ پر قابو : یہ وہ شیطانی عمل ہے جو ایک انسان کو چند لمحات کے لیے عقل و دانش کی جگہ انتقام اور زیادتی کی طرف لے جاتا ہے۔ ارشاد رحمتہ للعالمین ہے: ”جو ( خلاف حق بولنے سے ) اپنی زبان کی حفاظت کرے گا، اللہ اس کے عیب پر پردہ ڈالے گا، اور جو اپنے غصے کو رو کے گا اللہ تعالیٰ قیامت کے دن عذاب کو اس سے ہٹائے گا، اور جو خدا سے معافی مانگے گا خدا اس کو معاف کر دے گا“ ۔ (عن انس ، مشکوة)
رسول اللہ صلی اللہ علیہ وسلم نے فرمایا کہ حضرت موسیٰ نے اللہ تعالیٰ سے پوچھا:
اے میرے رب! آپ کے نزدیک آپ کے بندوں میں سے کون سب سے پیارا ہے؟" اللہ تعالیٰ نے فرمایا: ”وہ جو انتقامی کارروائی کی قدرت رکھنے کے باوجود معاف

کردے“ ۔ (عن ابوہریرہ ، مشکوۃ)
نبی کریم صلی اللہ علیہ وسلم نے ارشاد فرمایا: ”طاقت ور وہ شخص نہیں ہے جو گشتی میں دوسروں کو پچھاڑ دیتا ہے بلکہ طاقت ور تو در حقیقت وہ ہے جو غصے کے موقعے پر اپنے اوپر قابو رکھتا ہے (یعنی غصے میں آکر کوئی ایسی حرکت نہیں کرتا جو اللہ اور رسول کو نا پسند ہو ) ۔ ( عن ابو ہریرہ ،
بخاری)
جھوٹ سے نجات: ہر وہ شے جھوٹ ہے جو اللہ اور اس کے رسول صلی اللہ علیہ وسلم سے کیے گئے معاہدہ اطاعت و فرماں برداری سے ٹکراتی ہو۔ ایفائے عہد ، خوش کلامی، عفو و درگزرے امانت داری یہ وہ احکامات ہیں جن کے خلاف کوئی عمل کرنا جھوٹ پر عمل کرنا ہے۔ خاتم النبیین صلی اللہ علیہ وسلم کا ارشادگرامی ہے: "چار خصلتیں جس شخص میں ہوں گی وہ پکا منافق ہوگا اور جس شخص کے اندر ان میں سے کوئی ایک خصلت ہوگی تو اس کے اندر نفاق کی ایک خصلت ہوگی ، یہاں تک کہ اس کو ترک کر دے۔ وہ چار خصلتیں یہ ہیں: جب اس کے پاس کوئی امانت رکھی جائے تو وہ خیانت کرے، اور جب گفتگو کرے تو جھوٹ بولے، اور جب وعدہ کرے تو پورا نہ کرے، اور جب کسی سے اس کا جھگڑا ہو جائے تو گالی پر اتر آئے ۔ ( عن عبد الله بن عمرو ، بخاری، مسلم) تعلقات کی اصلاح اور دوغلے پن سے نجات : ہمارے معاشرے میں دو عملی اور دوڑ خا بین ایک بیماری کی شکل اختیار کر گیا ہے جو آخر کار تشدد وٹکراؤ کا باعث بنتا ہے۔ ہمیں دوڑ نے ین کو ختم کر کے اخلاص اور بھلائی کی تلقین کا رویہ اختیار کرنا ہوگا۔ نبی رحمت صلی اللہ علیہ وسلم کا ارشاد ہے : ” جو شخص دنیا میں دو ر خا پن اختیار کرے گا تو
قیامت کے دن اس کے منہ میں آگ کی دو زبانیں ہوں گئی ۔ ( عن عمار ، ابوداؤد ) رسول اللہ صلی اللہ علیہ وسلم نے فرمایا: ”تم قیامت کے دن بدترین آدمی اُس شخص کو پاؤ گے جو دنیا میں دو چہرے رکھتا تھا۔ کچھ لوگوں سے ایک چہرے کے ساتھ ملتا تھا اور دوسرے لوگوں سے دوسرے چہرے کے ساتھ ۔ (متفق علیہ ) صوبائی، قبائلی، سیاسی عصبیت: ظلم اور عدم رواداری کا ایک بڑا سبب برائی کا دفاع، اپنی برادری یا قبیلے کا ساتھ دینے کی بنا پر کرنا ہے۔ یہ ایک عظیم گناہ اور معاشرتی بگاڑ کا ایک

بڑا سبب ہے ۔ جو شخص اس مرض میں گرفتار ہوا اس کی آنکھ وہی دیکھتی ہے جو اس کی برادری ، قبیلہ یا
جماعت اسے دکھائے۔
بادی اعظم صلی اللہ علیہ وسلم نے اس مرض کی نشان دہی یوں فرمائی : " و شخص ہم میں سے نہیں ہے جو عصبیت کی دعوت دے، اور وہ شخص بھی ہم میں سے نہیں ہے جو عصبیت کی بنیاد پر جنگ کرے، اور وہ بھی ہم میں سے نہیں ہے جو عصبیت کی حالت میں مرے“ ۔ ( عن جبیر بن مطعم " ، ابوداؤد ) راوی کہتے ہیں کہ میں نے رسول اللہ صلی اللہ علیہ وسلم سے پوچھا کہ ”اپنے لوگوں سے محبت کرنا کیا عصبیت ہے؟ آپ نے فرمایا: نہیں، بلکہ عصبیت یہ ہے کہ آدمی ظلم کے معاملے میں اپنی قوم کا ساتھ دے“۔ (عن ابونسیلہ ،مشکوۃ) رسول اللہ صلی اللہ علیہ وسلم نے فرمایا: "جو شخص کسی نا جائز معاملے میں ) اپنی قوم کی مدد کرتا ہے تو اس کی مثال ایسی ہے جیسے کہ کوئی اُونٹ کنویں میں گر رہا ہو اور یہ اس کی دم پکڑ کر لٹک گیا ہوتو یہ بھی اس کے ساتھ جا گرا ۔ ( عن ابن مسعودؓ ، ابوداؤد )
جھوٹی گواہی ہم اکثر اپنی وابستگیوں اور تعلقات کے اتنے غلام ہو جاتے ہیں کہ عدل اور حق ہماری نگاہوں سے اوجھل ہو جاتا ہے۔ لسانی عصبیت ہو یا قبائلی اور نسلی عصبیت ان بتوں کو پوجنے کے لیے ہم ایسی اصطلاحات ایجاد کر لیتے ہیں جو ہمیں محبت کے نام پر نفرتوں کو پھیلانے کی آزادی دے دیں۔ کسی طاغوتی طاقت کو امن و سلامتی کا رکھوالا سمجھنا، کسی سودی قرض دینے والے ادارے کی ہر طرح کی شرائط تسلیم کر کے قوم کو قرض کے بوجھ تلے دبا دینا، کسی نام نہاد عالمی ادارے کو خوش کرنے کے لیے اسلامی شریعت کے منافی دستوری ترمیمات کے ذریعے شرعی احکام کو پامال کرنا، اپنے ذاتی مفاد اور معاشی فائدے کے لیے قومی مفاد کو پس پشت ڈال دینا یہ سب معاملات شہادت زور (جھوٹی گواہی) کی تعریف میں آتے ہیں اور جب تک ان سے توبۃ النصوح نہ کی جائے اور ان کی طرف پھر کبھی رُخ نہ کیا جائے اس وقت تک معاشرے میں امن وسکون ، رواداری اور اخوت و محبت پیدا نہیں ہو سکتی۔ آج شہادت زورٹی وی اسکرین پر ہو یا عدالت میں یا کسی عظیم الشان اجتماع میں، اسے

ایک فنکارانہ صلاحیت اور چابک دستی قرار دیا جاتا ہے۔ اس کی اصلاح کے بغیر معاشرہ اور فرد بھلائی اور سکون حاصل نہیں کر سکتا۔ شارع اعظم صلی اللہ علیہ وسلم نے اس مرض کی طرف یوں اشارہ فرمایا ہے: " خریم بن فاتک کا بیان ہے کہ رسول اللہ صلی اللہ علیہ وسلم نے صبح کی نماز پڑھائی اور جب لوگوں کی طرف رُخ پھیرا تو بیٹھے رہنے کے بجائے آپ سیدھے کھڑے ہو گئے اور تین بار فرمایا : ”جھوٹی گواہی دینا اور شرک کرنا دونوں برابر کے گناہ ہیں“ ۔ (ابوداؤد) پھر آپ نے پڑھا: فَاجْتَنِبُوا الرِجس ( تو تم نا پا کی یعنی بتوں سے دُور رہو اور جھوٹی
بات کہنے سے دور رہو اور خدا کے لیے یک ٹو ہو جاؤ ، شرک چھوڑ کر توحید اختیار کرو)۔ شہادت زور کو الوجعو قرار دینا خود اس کے گھناؤنا ہونے کو ظاہر کرتا ہے۔ یہ جھوٹی گواہی محض عدالتوں میں نہیں بلکہ ایمان کے دعوے کے بعد نماز کی ادائیگی نہ کرنا، زکوۃ کا ادا نہ کرنا ظلم ہوتے ہوئے دیکھ کر خاموش رہنا ، طاغوتی قوتوں کے خلاف کلمہ حق بلند نہ کرنا غرض زندگی کے تمام معاملات میں اس اہم تعلیم کا دخل ہے۔ اسلامی شخصیت کی تعمیر ای وقت ہوسکتی ہے جب شہادت زور سے مکمل طور پر نجات حاصل کی جائے۔
افواہوں کی سرکوبی: آج آزادی صحافت اور آزادي راے کے نام پر جس بے دردی کے ساتھ حقائق کا گلا گند چھری سے ذبح کیا جاتا ہے وہ اپنی مثال آپ بن گیا ہے۔ یہ افواہیں برائی کے فروغ اور ظلم و استحصال کے لیے سازگار فضا پیدا کرتی ہیں اور لوگوں کو ورغلا کر سڑکوں پر آ کر توڑ پھوڑ اور معصوم شہریوں کی املاک کو نقصان پہنچانے پر ابھارتی ہیں۔ اس فتنے کی اصلاح بلا تاخیر کرنی ہوگی۔ دین کی حکمت کو قیامت تک سب سے زیادہ مجھنے والے رسول اللہ صلی اللہ علیہ وسلم کا ارشاد گرامی ہے: "شیطان آدمی کے بھیس میں کام کرتا ہے، وہ لوگوں کے پاس آ کر جھوٹی باتیں بیان کرتا ہے۔ پھر لوگ جدا ہو جاتے ہیں ( یعنی مجلس ختم ہو جاتی ہے اور یہ لوگ منتشر ہو جاتے ہیں ) تو ان میں سے ایک آدمی کہتا ہے کہ میں نے یہ بات ایک آدمی سے سنی ہے جس کا چہرہ تو میں پہچانتا ہوں لیکن نام نہیں جانتا ۔ ( عن ابن مسعود ، مسلم)
ی خیر خواہی اور حق گوئی: معاشرے کے ہر کلمہ گو فرد کو نبی رحمت صلی اللہ علیہ وسلم کے ارشاد پر عمل کرتے ہوئے اصلاح اور نیکی کے قیام کے لیے امر بالمعروف اور نہی عن المنکر کے

فریضے کو انجام دینا ہوگا۔ وہ افراد جو اپنے آپ کو اسلامی تحریک سے وابستہ سمجھتے ہوں ان پر یہ فریضہ دوسروں کے مقابلے میں زیادہ عائہ ہوتا ہے کہ وہ ہر ہر سطح پر اپنے ہاتھ ، اپنی زبان اور اپنے دل کے ساتھ امر بالمعروف و نہی عن المنکر اور خیر خواہی اور نصیحت کے فریضے کو انجام دیں۔ خاتم النبیین صلی اللہ علیہ وسلم کا فرمان ہے : " دین خلوص و خیر خواہی کا نام ہے۔ یہ بات آپ نے تین دفعہ فرمائی۔ صحابہ نے عرض کیا: کس کے لیے خلوص اور خیر خواہی؟ آپ نے فرمایا: اللہ کے لیے، اس کی کتاب کے لیے، مسلمانوں کے اجتماعی نظام کے سر براہوں کے لیے، اور عام اہل اسلام کے لیئے ۔ ( عن تمیم داری مسلم)
خلوص نیت سے اصلاح احوال کے لیے بھلائی کا مشورہ دینا، امر بالمعروف کرنا اور اس مشورے میں کوئی تخصیص نہ کرنا دین کا تقاضا ہے۔ یہ نصیحت ہر ہر سطح پر کرنی ہوگی ۔ وہ ایوان اقتدار ہو یا کسی تحریک کا نظم، وہ عام کارکن ہوں یا مرکزی ذمہ داران، اس سے کسی کو بھی مستثنی نہیں کیا جاسکتا۔ جب تک یہ پرخلوص تنقید ہوتی رہے گی ادارے، تحریکات اور ملک کے سربراہان راہِ راست پر رہیں گے۔ جب مصلحت، بزرگی اور منصب کے احترام کی بنا پر حق بات کا نہ کہنا عام ہو جائے تو پھر نہ کوئی ادارہ، نہ کوئی گھر نہ کوئی جماعت اور نہ کوئی ملک صحیح خطوط پر ترقی کر سکتا ہے۔ تعلق بالله: دین کے تمام معاملات کا انحصار تعلق باللہ پر ہے۔ اس لیے امر بالمعروف اور نصیحت ہو یا افواہوں کو رد کرتے ہوئے حق کی گواہی دینے کا مرحلہ، تحریک کے اندر کسی کمزوری کی نشان دہی اور خلوص نیت کے ساتھ اس کی اصلاح کی کوشش ہو یا احتساب نفس اور ذمہ داران کا احتساب، ہر ہر عمل کی بنیاد تعلق باللہ پر ہے۔ جتنا ہمارا تعلق اپنے رب سے، اس کے بھیجے ہوئے کلام قرآن مجید اور اس کے مقرر کردہ ہادی اعظم اور خاتم النبیین سے انتہائی قریبی نہیں ہوگا، ہماری کوئی کوشش بار آور نہیں ہو سکتی ۔ رب کریم کا وعدہ ہے اور اس کا ہر وعدہ حق ہوتا ہے کہ جب اہل ایمان اللہ کو رب مان کر اس پر استقامت سے جم جاتے ہیں اور کسی اور کی حاکمیت مانے کو تیار نہیں ہوتے ، تو وہ ان دیکھی قوتوں سے ان کی نصرت کرتا ہے اور کامیابی کو ان کا مقدر بنا دیتا ہے۔ معاشرہ، خاندان اور ریاست سے تشدد کا خاتمہ مزید تشدد سے نہیں دین کی حکمت اور دین کی واضح تعلیمات کے نفاذ ہی سے ہو سکتا ہے۔ عدل کا قیام، سچائی کا فروغ اور امانتوں کا ان کے

